Монгол Улсын Их Хурлын 2009 оны намрын ээлжит чуулганы Төрийн байгуулалтын байнгын хорооны 2009 оны 12 дугаар сарын 15-ны өдөр (Мягмар гараг)-ийн хуралдаан 14 цаг 55 минутад Төрийн ордны “В” танхимд эхлэв.


УИХ-ын гишүүн Ж.Батсуурь ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 21 гишүүнээс 11 гишүүн ирж, 52,3 хувийн ирцтэй байв. Үүнд:


Чөлөөтэй: Ө.Энхтүвшин, Ц.Батбаяр, Д.Лүндээжанцан, Э.Мөнх-Очир, Д.Очирбат

Өвчтэй: Су.Батболд, С.Ламбаа

Тасалсан: Н.Алтанхуяг, Э.Бат-Үүл, Ц.Мөнх-Оргил
Нэг. “Төрийн албаны гавъяат ажилтан цол бий болгох тухай” Улсын Их Хурлын тогтоолын төсөл /хэлэлцэх эсэх/

Хэлэлцэж буй асуудалтай холбогдуулан Улсын Их Хурлын гишүүн Р.Раш, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Э.Түвшинжаргал, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.


Төсөл санаачлагчийн илтгэлийг Улсын Их Хурлын гишүүн Р.Раш танилцуулж, уг асуудлыг хойшлуулах нь зүйтэй гэсэн санал хэлэв. 

Хоёр. Үндэсний их баяр наадмын тухай хуулийн төслийн шинэчилсэн найруулга /хэлэлцэх эсэх/

Хэлэлцэж буй асуудалтай холбогдуулан Улсын Их Хурлын гишүүн, Зам, тээвэр, хот байгуулалтын сайд Х.Баттулга, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Э.Эрдэнэсүрэн, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.


Төсөл санаачлагчийн илтгэлийг Улсын Их Хурлын гишүүн, Зам, тээвэр, хот байгуулалтын сайд Х.Баттулга танилцуулав.

Илтгэлтэй холбогдуулан  Улсын Их Хурлын гишүүн Ж.Сүхбаатар, Н.Энхболд, Д.Дондог, Р.Раш нарын асуусан асуултад Улсын Их Хурлын  гишүүн Х.Баттулга хариулж, нэмэлт тайлбар хийв.

Улсын Их Хурлын гишүүн Н.Энхболд, Х.Тэмүүжин, Р.Раш, Ж.Сүхбатар, Г.Баярсайхан нар санал хэлэв. 

Ж.Батсуурь: Үндэсний их баяр наадмын тухай хуулийн төслийн шинэчилсэн найруулгын төслийг хэлэлцье гэсэн саналтай гишүүд гараа өргөнө үү.

Зөвшөөрсөн

9

Татгалзсан

2

Бүгд 


11

Гишүүдийн олонхийн саналаар дэмжигдлээ.

Байнгын хорооноос гарах санал дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Х.Тэмүүжин танилцуулахаар тогтов.

Уг асуудлыг 15 цаг 30 минутад хэлэлцэж дуусав.

Гурав. Ёс зүйн дэд хорооны даргыг сонгох тухай Байнгын хорооны тогтоолын төсөл 

Хэлэлцэж буй асуудалтай холбогдуулан УИХ-ын Төрийн байгуулалтын байнгын хорооны зөвлөх О.Тунгалаг, референт З.Нямцогт, С.Энхцэцэг нар байлцав.

Улсын Их Хурал дахь Ардчилсан намын бүлэг 2009 оны 12 дугаар сарын 7-ны өдрийн хуралдаанаар Дэд хорооны дарга нарыг сонгох тухай асуудлыг хэлэлцээд Төрийн байгуулалтын байнгын хорооны Ёс зүйн дэд хорооны даргаар Гарьдхүүгийн Баярсайханыг улируулан сонгохоор нэр дэвшүүлснийг Улсын Их Хурлын гишүүн Ж.Батсуурь хурал даргалагчийн хувьд танилцуулав.

Уг асуудалтай холбогдуулан Улсын Их Хурлын гишүүн Д.Энхбат, Ж.Сүхбаатар, Ч.Сайханбилэг, Н.Энхболд,  Х.Тэмүүжин нар санал хэлэв.

Ж.Батсуурь: Улсын Их Хурлын гишүүн Г.Баярсайханыг  Ёс зүйн дэд хорооны даргаар сонгох тухай саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

1

Бүгд 


11

Гишүүдийн олонхийн саналаар дэмжигдлээ.

Улсын Их Хурлын гишүүн, хурал даргалагч Ж.Батсуурь, Дэд хорооны даргыг сонгох тухай Байнгын хорооны тогтоолын төслийг уншиж танилцуулав.

Уг тогтоолын төслийн талаар Улсын Их Хурлын гишүүн Н.Энхболд санал хэлэв.

Ж.Батсуурь: Улсын Их Хурлын гишүүн Н.Энхболдын гаргасан, Тогтоолын төсөлд 2 дахь заалт нэмэх нь зүйтэй гэсэн саналыг дэмжиж байгаа гишүүд гараа өргөнө үү.

Зөвшөөрсөн

Татгалзсан

0

Бүгд 


11

Гишүүдийн олонхийн саналаар дэмжигдлээ.

Дэд хорооны даргыг сонгох тухай Байнгын хорооны тогтоолыг дэмжиж байгаа гишүүд гараа өргөнө үү.

Зөвшөөрсөн

11

Татгалзсан

0

Бүгд 


11

Гишүүдийн олонхийн саналаар дэмжигдлээ.

Хуралдаан 15 цаг 50 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ:







Д.ЦЭНДСҮРЭН
УЛСЫН ИХ ХУРЛЫН ТӨРИЙН БАЙГУУЛАЛТЫН БАЙНГЫН
ХОРООНЫ 2009 ОНЫ 12 ДУГААР САРЫН 15-НЫ ӨДРИЙН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ж.Батсуурь: Улсын Их Хурлын эрхэм гишүүдийн энэ өдрийн амар амгаланг айлтгая. 

Ингээд Төрийн байгуулалтын байнгын хорооны гишүүдийн хурлын ирцийн мэдээг танилцуулъя. Энхтүвшин гадаадад, Ц.Батбаяр гадаадад, Су. Батболд одоо ирэх байх. Бат-Үүл гишүүн одоо орж ирнэ, Баярсайхан, Дондог, Загджав ирсэн. Ламбаа сайд алга байна. Лүндээжанцан гадаадад томилолттой. Мөнх-Очир гишүүн одоо ирнэ. Одхүү гишүүн ирээд бүртгүүлчихсэн. Очирбат гадаадад томилолттой. Ингээд Энхбат гишүүн уулзалтанд байна, одоо ирнэ гээд ирцээ бүртгүүлсэн. Энхболд, Сүхбаатар гишүүд ирсэн байна. Ирц бүрдсэн тул Байнгын хорооны хуралдааныг нээе. 

Байнгын хорооны хуралдаанаар хэлэлцэх асуудлыг танилцуулъя. Нэгдүгээрт нь, Төрийн албаны гавьяат ажилтан цол бий болгох тухай УИХ-ын тогтоолын төслийн хэлэлцэх эсэх, Хоёрдугаарт нь, Үндэсний их баяр наадмын тухай хуулийн төслийн шинэчилсэн найруулга, хэлэлцэх эсэх. Ёс зүйн дэд хорооны даргыг сонгох тухай Төрийн байгуулалтын байнгын хорооны тогтоолын төсөл гэсэн эдгээр асуудлууд байна.

Түүнээс гадна хэлэлцэх асуудлын төлөвлөгөөнд Улсын Их Хурлын нэгдсэн бүртгэл мэдээллийн түр хороо байгуулах тухай Улсын Их Хурлын тогтоолын төслийн хэлэлцэх эсэх гэсэн асуудлыг хэлэлцэхээр төлөвлөгөөнд орсон боловч материал нь бүрдэж, тус Байнгын хороонд ирээгүй байгаа учраас үүнийг орхиё гэсэн бодолтой байна. 

Ингээд хэлэлцэх З асуудлыг баталъя гэж бодож байна. Батлах саналтай гишүүд
Ч.Сайханбилэг: Дарга аа, эхний асуудал дээр өргөн барьсан гишүүд нь буцаагаад татаад авчихсан гэж ойлгосон шүү дээ. 

Ж.Батсуурь: Татаж аваагүй, энд өргөн барьчихаад сууж байна. Одоо ярина. Сая би З асуудлаа танилцууллаа.

Н.Энхболд: Энэ асуудлыг хоёр бүлэг дээр яриад, үндсэндээ одоо байгаа материалуудаа, бүрэлдэхүүнийг хоёр талаасаа тохирчихоод дараагийн долоо хоногт шууд Байнгын хороо болон чуулганаар оруулаад явна гэж тохирсон. Одоо өнөөдөр хэлэлцэхгүй. Нэгмөсөн бүрэлдэхүүнтэй нь хамт хэлэлцэнэ.

Ж.Батсуурь: Тэгэхээр энэ асуудлыг бүрэлдэхүүнтэй хамт явах болсон учраас хойшлуулаад З асуудлыг хэлэлцье гэсэн саналтай гишүүд гараа өргөнө үү. 

Баталчихлаа. Хэлэлцэх асуудалтай холбогдолтой асуулт байхгүй биз дээ. Ингээд асуудлаа  хэлэлцэж эхэлье.

Нэгдүгээр асуудал, Төрийн албаны гавьяат ажилтан цол бий болгох тухай Улсын Их Хурлын тогтоолын төслийн танилцуулгыг Улсын Их Хурлын гишүүн Р.Раш танилцуулна.

Р.Раш:  Энэ уг нь урьд нэлээн хэдэн гишүүн уг хуулийг санаачилсан. Өнөөдөр  Батхүү гишүүн бид хоёр  байх шиг байна.  Уг асуудал хэрэгтэй, байх ёстой тийм зүйл юм билээ. Насаараа төрийн албанд зүтгэж ажиллаад, тэгээд тэр хөдөлмөрөө төрөөс, нийгмээс  үзүүлсэн үнэлгээгүй үлдэх жишээтэй зүйл практик дээр их байдаг. Нөгөө талаар Төрийн албанд зүтгээд нэгэнт  тэр чиглэлийн цол шагнал байдаггүй учраас төгссөн, эзэмшсэн мэргэжлийнхээ чиглэлээр авсан байж байх жишээтэй. Авахаас ч өөр арга байхгүй.  Өөрөөр хэлбэл малын эмч гэх юм уу, ийм маягаар. 

Ийм учраас байх ёстой ийм асуудал. Өнөөдөр хэлэлцэх нь зохимжгүй юм уу? Цагаа арай олоогүй байна. Хавар тийшээ харж үзэж байгаад болно биз, хойшлуулъя гэсэн ийм  саналтай байна. Батхүү даргатай би түрүүнд  хоорондоо ярьсан. Тун болохгүй өөр маягийн шагнал орж ирээд орлодог юм бол тэгээд бүрмөсөн татаад авчихна биз, тэр үедээ.

Ж.Батсуурь: Танилцуулга хийсэн Раш гишүүнд баярлалаа. Хийсэн танилцуулгатай холбогдуулаад Байнгын хорооны гишүүдээс асуух асуулт байна уу.

Өнгөрсөн парламентаас эхлээд дамжаад Байнгын хорооны ажилд тусаад яваад байдаг. Хасчихаж болдоггүй, хэлэлцүүлээд шийдчихэж болдоггүй ингээд яваад байдаг. Тэгээд дахиад л хойшлогдоод яваад байх уу? 

Р.Раш: Юу ч гэсэн Майн 1-нээс хойш болдог юм уу л гэж бодож байна.

Ч.Сайханбилэг: Манай бүлэг дээр энэ асуудлыг ярьж байхад Батхүү гишүүн үндэслэлээ хэлсэн. Ер нь шагналын тогтолцоог өөрчлөх талаар судалгаа хийгдэж байгаа. Асуудал нь нэг мөр орж ирсэн тохиолдолд тэнд нь хэлэлцээд явъя гэсэн үндэслэлтэй татаж авч байна гэж ойлгосон.

Р.Раш: Татаад авчихъя гэсэн зүйлийг Батхүү гишүүн надад хэлсэн. Би тэгэхээр саяны үндэслэлийг хэлсэн.  Хоол эрж байгаа юм биш тэнд байж л байг.

Ж.Батсуурь: Энэ асуудлыг хойшлуулъя гэж байх уу? 

Ч.Сайханбилэг: Хуулийг харахад,  хэд хэдэн  гишүүн санаачилсан хуулийн төсөл дээр санаачилсан гишүүдийн олонхи нь шийдвэл татаж авна гэж байна. Хоёр гишүүн байна, нэг нэгээрээ санал зөрсөн тохиолдолд олонхи байхгүй л байдалтай юм байна. 

Ж.Батсуурь: Буцаагаагүй юм чинь хойшлуулчихаад л байж байя.  Одоо өргөн барьсан шагналын талаарх асуудал бол байхгүй л юм байна. Харзнаж байгаад болно л гэж байгаа юм. Шагналтын тодорхой систем, зарчим, тогтолцоог өөрчилье гэсэн яриа байгаа боловч бодитоор өргөн бариад шийдэх гээд байгаа юм бол одоохондоо байхгүй л юм байна. 

Шууд хойшлуулаад хоёрдугаар асуудалдаа оръё.

Хоёр. Үндэсний их баяр наадмын тухай хуулийн шинэчилсэн найруулгын төсөл /хэлэлцэх эсэх/

Хуулийн төсөл санаачлагчийн илтгэлийг Улсын Их Хурлын гишүүн Х.Баттулга танилцуулна.

Х.Баттулга:  Энэ өдрийн мэндийг хүргэе.

 Улсын Их Хурлын нэр бүхий гишүүд Үндэсний их баяр наадмын тухай хуулийн шинэчилсэн найруулгыг  2007  онд санаачлан боловсруулсан билээ.  Үндэсний их баяр наадам нь үндэсний түүх соёлыг хадгалан уламжлагдаж ирсэн ард түмний үндэсний баяр наадам юм. Одоогийн мөрдөж байгаа хуулиар үндэсний баяр наадмыг тэмдэглэн өнгөрүүлэхтэй холбогдох харилцаа нь төрийн шууд оролцоо бий болж, төрийн их баяр наадам болсон. Үндэсний их баяр наадмын тухай хууль гэсэн нэртэй боловч хуулийн агуулга бодит байдал дээрээ төрийн их баяр наадмын тухай хууль байгаа бөгөөд ард түмний үндэсний их баяр наадам гэсэн утгыг алдагдуулж байна.

Уг хуулиар дамжуулан Монгол Улсын Үндсэн хууль, Хүүхдийн эрхийн тухай олон улсын конвенци болон Хүүхдийн эрхийг хамгаалах тухай хууль, Хөдөлмөрийн тухай хуулиудын тодорхой заалтуудыг тус тус зөрчиж байгаа болно.

Энэхүү төсөл нь Үндэсний их баяр наадмыг төрийн их баяр наадам биш ард түмний их баяр наадам гэдэг утгаар тэмдэглэн өнгөрүүлэх болон төрийн хууль зөрчсөн ажиллагааг зогсоох эрх зүйн үндсийг бүрдүүлэх бөгөөд дараахь ач холбогдолтой болох юм.

Нэгдүгээрт, Үндэсний их баяр наадам нь үндэсний соёл уламжлалыг хадгалсан ард түмний наадам гэдэг утга нь илүү тодорхой болно.

Хоёрдугаарт,  Үндэсний их баяр наадмыг тэмдэглэн өнгөрүүлэх, зохион байгуулахтай холбогдсон харилцаанд байгаа төрийн оролцоог хязгаарлах юм.

Гуравдугаарт, Үндэсний их баяр наадмыг тэмдэглэн өнгөрүүлэх, зохион байгуулахтай холбогдсон харилцаан дахь төрийн бус байгууллага тухайлбал Үндэсний спортын хороодын эрх хэмжээ нэмэгдэж, илүү тодорхой болгоно.

Дөрөвдүгээрт, төрийн хууль бус ажиллагааг зогсоох юм.

Иймээс уг хуулийн төслийг Байнгын хорооны хурлаар шийдвэрлэж өгнө үү.

Ж.Батсуурь: Үндэсний баяр наадмын тухай хуулийн төслийг шинэчилсэн найруулгын танилцуулгыг хийсэн Баттулга гишүүнд баярлалаа.

Төсөл санаачлагчаас асуух асуулт байна уу? Сүхбаатар, Энхболд, Дондог, Раш гишүүд байна.

Ж.Сүхбаатар: Энд тодорхой байна. Үндэсний их баяр наадмыг зохион байгуулахтай холбогдсон асуудлыг спортын холбоодын баталсан журмын дагуу зохицуулахаар зааж байна. Хуулийн төсөл санаачлагч яаж ойлгож байгаа бол? Засгийн газрын дэмжлэг оролцоо ямар байх бол? Санхүүжилт чинь Спортын холбоод өөрсдөө санхүүжилтээ гаргаад явах уу? Би гол нь ялангуяа санхүүжилтийн талд нь  бодож асууж байгаа юм. Зохион байгуулалттай холбогдуулаад хийж болох байх. Үүнийг тодруулж хэлж өгөхгүй юу? 

Х.Баттулга: Санхүүжилтийг төрөөс тодорхой хэсгийг хариуцаж болж байгаа юм. Сая ч ойн арга хэмжээнүүдэд төрөөс гаргадаг байсан. Тодорхой бас нэг хэмжээгий нь холбоодууд, жишээ нь Үндэсний бөхийн холбоо, Хурдан морины холбоо, Сурын холбоод шагнал урамшууллынхаа юмыг зохион байгуулаад байж болохоор харагдаад байгаа юм. 

Н.Энхболд: Баттулга гишүүний танилцуулгад, төрийн хууль бус ажиллагааг зогсооно гэж сүүлийн өгүүлбэрт хэлчихлээ. Ямар хууль бус хууль ажиллагаа явуулаад,   хууль бус болчихов? 

Х.Баттулга: Ингээд байгаа юм. Одоо жишээ нь, бид нар Хүүхдийн төлөө гэсэн олон улсын конвенциуд байдаг юм байна. Анх 2007 онд санаачилсан, одоо 2009 онд л гарч ирж байна. Насанд хүрээгүй хүүхдийн хөдөлмөрийг ямар нэгэн байдлаар ашиглах гэсэн. Хурдан морины бооцоот уралдаан гээд хүүхдүүдийг өвөл морь уралдуулж, хөлдөөгөөд, мориноос унагаад, үхүүлээд, гэмтүүлээд тэгээд насанд хүрэгчид нь алга ташаад, урамшуулаад байгаа чинь  хүүхдийн эрхийг зөрчөөд байгаа юм. 

Нөгөө талдаа, бөхийн тухайд цол худалдаж авдаг. Цол худалдаж аваад ирэнгүүт цолыг нь Ерөнхийлөгч гарын үсэг зураад өгдөг.  Допинг хэрэглэсэн байхад нь хүртэл тэнд нь цолыг өгөөд дэвүүлээд, дуулуулаад байдаг нь дандаа хууль бус ажиллагаануудад төр орчихоод байгаа гэсэн үг юм. Холбоод нь үүнийгээ хийгээд хууль бус байна уу? Хууль зүйн хувьд нь байна уу?  гэдгийг өөрсдөө зохицуулаад явах юм бол төр хууль бус ажиллагаанаас хязгаарлагдаж байгаа юм. Ингэж салгаж байгаа нь жишээ нь хүүхдүүдийг хурдан морь унах нь уламжлал болсон, мэдээж  насанд хүрсэн хүн унаад байх нь утгагүй болчихож байгаа юм. Тэгэхээр үүнийг холбоод нь хийгээд явна гэсэн ийм хязгаарлалт л үүсээд байгаа юм. Одоо өнөөдөр хүүхдүүдийг морь унуулсан бооцоот уралдаанууд зөндөө явдаг. Тэгэхээр үүнийг яах ёстой вэ?  Арабууд гэхэд л тэмээн дээрээсээ  их урт олон км-ын замдаа маш их унаж ойчдог юм байна. Испанид бухны мөргөлдөөн   гээд уламжлал мөн үү? Мөн. Мөргүүлээд үхээд байгаа мөртлөө л яваад байдаг.  Японд байдаг уулан дээрээс модонд дээр суугаад өнхрүүлээд, өөрсдөө дор нь орж үхээд үрэгдээд байдаг нь уламжлал уу? уламжлал. Тэгээд төр нь ордоггүй л юм байна. Ийм нэг зарчимд ороод ард түмний наадам гэдгээр явах ийм л арга бодоод байгаа юм. Хариуцлагаа өөрсдөө хүлээнэ. 

Төр бол хууль зөрчсөн үйл ажиллагаанд өөгшүүлсэн хэлбэрээр оролцохгүй л гэсэн утгатай. Одоо тэр цол бүр замбараагаа алдсан. 

Д.Дондог: Сүхбаатар гишүүн асуулаа.  Санхүүжилтийн хувьд Сангийн яам, Засгийн газар зөвшөөрөх үү? Тэртэй тэргүй хууль нь бол холбоо зохион байгуулна гээд гарчихдаг. Холбоо зохион байгуулж байгаа юман дээр санхүүжилт хүсэнгүүт нь гаргаад байвал бусад төрлийн холбоод, энд Спортын чиглэлийн ч байдаг юм уу? Урлагийн ч байдаг юм уу? холбоод арга хэмжээ зохион байгуулахдаа,  бид  үндэсний баяр наадмаар  тоглолт хийх гэсэн юм гээд Улсын дуу бүжгийн чуулга ч байдаг юм уу? эсхүл холбоод ч байдаг юм уу? ийм маягаар гараад байвал тэгээд бүх зардлыг гаргах уу? 

Холбоодын санхүүжилт шийддэг болчих, эсхүл бүр огт юм өгдөггүй, зөвхөн бие дааж явуулдаг хоёрын нэг л болж хувирна. Энэ дээр яг нарийвчилж бодсон юм юу байна вэ? 

Хоёрдугаарт, Энэ ингэж зохион байгуулснаар хүүхэд морь унахгүй болно гэсэн үг үү?  Насанд хүрэгчид унах уу? 

Төрөл, төрлийнхөө юмыг тухайн холбоод нь зохион байгуулах юм байна. Жишээлбэл, стадион дотор зөвхөн бөхийн барилдааныг бөхийн холбоо тэнд зохион байгуулах юм байна. Түүнээс баяр наадмын нээлт элдэв дээдийн юм бол байхгүй? 

Үүнийг дагаад өөрчлөгдөх хууль тогтоомж байна уу? Энэ хууль хүчингүй болохоор, дагаж өөрчлөгдөхөөр тийм юм байна уу? Наадам дөхөөд ирдэг, нэг хуулин дээр ийм заалт байна, би үүрэгтэй гээд нэг үүрэг, функцитай газар гараад ирвэл яах вэ? Тийм юм үлдээгүй гэж үзэж байна уу?

Х.Баттулга: Сая жишээ нь, бид нар Ардчилсан хувьсгалын үеэр зохион байгуулах комисс гэж Засгийн газар дээр тодорхой юм шийднэ шүү дээ. Тэгээд хэрэгжүүлж байгаа хүмүүс нь өөр болоод явчихлаа шүү дээ. Энэ хэлбэрээр бол Засгийн газарт төсөв орж ирэх байх. Тэр нь зохион байгуулалттай, нээлт, хаалтын ч гэдэг юм уу?  Үндэсний  З төрөлтэй холбоотой бусаар наадмын товыг зарлаад нээлт тэдэн цагаас нээнэ, нээлтэнд тэгж оролцож, тийм тийм үг хэлнэ гэдгээр нь төр, засаг яваад байж болох юм шиг байгаа юм. 

Саяны наадамд оролцоод байгаа З төрлөө л ингэж өөрчилж байгаа юм. Шагай ч одоо орчихоод явж байгаа. Эр, эмийн 4 наадам болчихоод байгаа юм.  Уг нь Эрийн З наадам гээд дандаа эрчүүд байсан. Одоо эмэгтэй хүн сур харвадаг болсон. Өвөр Монголд бол эмэгтэй бөх орчихсон байгаа. Өвөр Монголд эмэгтэйчүүд наадамдаа  үндэсний бөх барилддаг болчихсон шүү дээ. 

Д.Дондог: Ерөнхийлөгчийн зарлиг гаргадаг чинь өмнөх  хүчингүй болж байгаа баяр наадмын хуулин дээр байгаа билүү?  

Х.Баттулга: Тэгээд шагай ороод ирж байгаа юм. Одоо дахиад  буриад харваа гэнгүүт эрийн З наадмын нэр өөрчлөгдөхөд хүртэл. Жишээ нь  1996 оноос гэмтсэн, нас барсан хүүхдүүдийн тоог авахад 17-18 гэж байгаа юм. Энэ өөрөө дарсан тоо шүү дээ. Яагаад дардаг вэ гэхээр, судалгаа явуулахад эцэг эхчүүд өөрсдөө мөнгө авч хүүхдүүдээ хүний морин дээр суулгаад амь нас нь үрэгдэхэд гомдол гаргадаггүй юм байна. Энэ тал дээр эрүүгийн хэрэг үүсдэггүй юм байна. Тэгээд дарчихдаг. Нийтдээ 336 сум, 21 аймаг гэхэд нэг өдөрт 331 газар дор хаяж 100-300 морь уралдана гэдэг маань ийм их олон хүүхдийн хөдөлмөр оролцож байна, насанд хүрээгүй хүүхдүүдийн.

Д.Дондог: Монгол Улс байгуулагдсаны ой гэдэг юм чинь үүнтэй цуг байхгүй болно гэсэн үг үү? Ардын хувьсгалын ой, Монгол Улс байгуулагдсан 800 хэдэн жилийн ой гээд, үндсэндээ энэ чинь холбоодын арга хэмжээ болж байгаа учраас үүнийг тэмдэглэх тухай ойлголт цаашид байхгүй болох нь ээ? 

Х.Баттулга:  2004 оноос ийм хууль гээд төр гүйгээд орчихсон юм билээ. Урьд нь зүгээр л явж байсан. Буцаагаад тэр рүүгээ орж байгаа ухаантай юм. Ерөнхийлөгч цол өгдөггүй болж байгаа. Уг нь ардын уламжлалаараа л явж байсан юм билээ. 

Р.Раш: Хэлэлцэх эсэх асуудал юм байна. Монгол эрийн З наадам гэж ярьдаг. Хувьсгалаас өмнө даншиг наадам гэж явсан байх. Хувьсгалын эхний жилүүдэд З0-40-өөд он хүртэл Монгол цэргийн наадам гэж явсан байх.  Тэгээд дараагаар нь  төрийн наадам гэдэг ойлголтоор ингэж явж ирсэн. Сүүлийн жилүүдэд үндэсний их баяр наадам гэж нэрлэх болсон.  Нэгэнт Үндэсний гэж ярьж байгаа болохоор Монгол төрийн уламжлал, үндэсний уламжлалаа нэлээн сайн бодолцох учиртай гэж ойлгож  байна.  Орчин үежилгүй яахав? Спортын янз бүрийн клубүүдийг дэмжих нь зүйтэй. Тэгэхдээ бас хэтэрхий орчин үежих гэж  үндэснийхээ тэр талын юмнуудыг мартах вий гэдэг дээр болгоомжлол байгаа юм.  Баяр наадмын комисс гэж гардаг. Энэ бол төрийн зохион байгуулалт байхгүй болох юм шиг байна. Энэ тал дээр сайн бодсон уу? Морины комисс гээд давхидаг, Бөхийн комисс гээд явдаг. Тэгээд сүүлд нь  шагайг дэмжих ёстой үнэхээр, тэгэхдээ яг монгол түүхэнд тэр наадмын төрөлд ордоггүй. Эрийн гурван наадам л гэж байдаг болохоос эрийн 4 наадам гэдэггүй. Эрэгтэй, эмэгтэй гэдэггүй явж ирсэн. Энэ мэтчилэн дээр эрэгцүүлж сайн ярив уу? Уламжлал судалдаг олон эрдэмтэн мэргэд, судлаач хүмүүс байдаг. Энэ талын хүмүүсүүдтэй зөвлөж ярьсан юм байна уу? Цол, шагнал өгөхгүй гэлээ. Монгол төрийн тэргүүний зарлиг гараад цол хэргэм олгож байна. Энэ чинь ёстой наадмын маань нэр хүндийг асар дээш нь өргөж байгаа ийм зүйл. Төр хутгалдахгүй гэхээр чинь шалхийгээд уначихаж байгаа юм шиг ойлгогдох гээд байна. Энэ дээр хэр зэрэг  судалгааны ажил хийгдэв? Нэгд.

Хоёрдугаарт, 2.3 дээр үндэсний их баяр наадмыг  тэмдэглэх өдрийг хуулиар тогтооно гэж байна. Бид нар 100-аад шахуу жил 7 сарын 11-нээр л тэмдэглээд хүрээд ирчихсэн. Үүнийгээ өөрчилнө гээд  явах нь уу гэсэн ийм нэг асуудал байна. Энэ дээр тайлбар сонсъё гэж бодож байна.

Цааш нь үндэсний гэхээр нөгөө халимаг бөх, буриад бөх барилдана, морьд нь уралдана. Бид чинь оруулдаггүй, барьдаггүй гээд яваад ирсэн шүү дээ. Тува хоёр ч удаа барилдсан  байх сүүлийн жилүүдэд. Тэгээд нэг их барилдаад шальдаггүй л юм билээ, ойчоод босдог.  Монгол үндэстэн гэхээр чинь нөгөөдүүл чинь Монгол үндэсний наадамд барилдана, Төв цэнгэлдэх хүрээлэнд давдаггүй юм гэхэд нүцгэлж биеэ үзүүлье гээд гарна. Энэ мэтийн зүйлүүдийг үндэсний гэж байгаа юм чинь  хамаагүй гэх үү? Яахав? Нарийвчилж үзэж ярьсан зүйл байна уу? үгүй юу гэдэг зүйл. Өвөрмонгол бөх гэхэд манай баяр  наадамд албан ёсоор барилдах уу? барилдуулах уу? Япон сумо хамаагүй барилдуулж байна, том гүрэн гэх мэтчилэн.

Дараагийн нэг зүйл,  3.2-т байгаа юм. Манай монгол хэл их баян хэл. Үнэхээр мэдэхгүй үгнүүд их гарч ирдэг. Наадгай гэдгийг би сонсоогүй юм байна. Наадам наадгай гэдэг билүү? Юу билээ гэх мэтчилэнгээр.  Тийм юмнуудыг сайн бодолцсон уу?  Хонхрын маягтай гэх юм уу? ийм хэллэг явж байгаад үсэрч давхиж орж ирээд байгаа юм биш байгаа даа гэсэн. Нэгэнт л үндэсний гэж байгаа болохоор  нийтлэг л юмнуудыг бид нар энд ярих учиртай болов уу гэж ойлгосны үндсэн дээр асуулт тавьж байгаа юм. Ер нь бол Монгол төрийн наадам гэдэг чинь сайхан сонсогддог. 

Х.Баттулга: Энэ бүр ингэж гүнзгийрүүлж ойлгоод байх, их олон юм өөрчлөгдөх гээд байгаа юм ерөөсөө биш.  Төрийн наадам гэж хууль гаргачихаад, хуулин дотроо  ганц хоёр л юм байгаа. Хүүхдийн асуудал байгаа юм. Үндсэн хуулиндаа бид нар хүүхэд бие сэтгэхүйн онцлог, ашиг хонжоо олох, хүүхдийн эрүүл мэнд, амь насанд аюул учруулах, тоглоом наадамд оруулахыг хориглоно гээд заачихсан байгаа юм. Үүнийгээ зөрчөөд байгаа юмнаас төр зайлсхийгээч ээ. Тэгээд үндэсний их баяр наадам гээд  2003 оноос өмнө зүгээр үүгээр хэдэн зуун жил явж байсан л байгаа юм.  2003 оноос гүйж орж ийшээ ороод, хуульчилж хууль гаргаад төрийн наадам болгож яваад байна гэсэн үүнээсээ буцаад гараач ээ. Яагаад гэвэл морь унаж байгаа асуудал чинь өөрөө энэ Үндсэн хууль зөрчөөд байна аа. Эсхүл нүдээ аниад яваад байх уу? Нүдээ аниад яваад байж болох л байх л даа. Ийм л юм яриад байгаа юм. Түүнээс тэр дотор нь байгаа буриад бөх ирж барилдах юм уу гэдэг асуудлууд бол тэр барилдана уу? барилдахгүй юу? Тэр бөхийн холбоонууд нь өөрсдөө шийдээд явах тийм л юм байгаа. Энэ уламжлал алдагдаж байгаа юм бол ерөөсөө байхгүй.

Хууль зөрчөөд байгаа  бодитой асуудлаас төр өөрөө гараач ээ гэж байгаа юм. Гэмтсэн хүүхдүүдийг харахад маш их байгаа, хэдэн зуугаараа байгаа. Мориноос унаад эгмээ хугалсан, тархи нь хагарсан,  гар, хөлөө хугалчихсан гээд. Тэр хүүхдэд боодолтой жаахан бэлэг л өгдөг. Сүүлийн үед сайн морь унадаг хүүхэд бол З сая руу очсон л байгаа юм. Хүүхэд өөрөө түүнийг авахгүй шүү дээ. Тэгэхээр уламжлал чинь алдагдах гээд, хүмүүс хүлээж авахгүй болчихоод байгаа юм. 

Ж.Батсуурь:  Төсөл санаачлагчаас асуулт асууж дууслаа.  Саналаа хэлье.

Н.Энхболд: 2.3 дээр тэмдэглэн өнгөрүүлэх өдрийг хуулиар тогтооно гэж оруулах хэрэг байна уу? одоо хууль нь гарчихсан, ийм наадмыг ийм өдрүүд тэмдэглэнэ гээд хууль гарчихсан байж байгаа шүү дээ.  12 сарын 10-нд  тэмдэглэнэ гэж гараагүй шүү дээ.

Ж.Батсуурь: Асуулт биш, дэмжиж үг хэлсэн байна. 

Х.Тэмүүжин: Би дэмжиж байна. Яах аргагүй төр өөрийнхөө нуруун дээр байгаа шаардлагагүй, иргэний нийгэм эсхүл өөр олон холбоод өөрсдөө хийчих байсан ажлуудыг аваад байгаа. Авч байгаа ажлаасаа шилжүүлж байна гэдэг бол их том дэвшил. Спортын холбоод өөрсдөө үйл ажиллагаагаа явуулдаг. Өөрсдөө өөрсдийгөө санхүүжүүлдэг, өөрсдөө нэр хүндтэй байдаг тэр жишиг рүү явах нь улам бүр дөхөм болж байгаа юм. Тийм учраас дэмжиж байна.

Р.Раш: Наадмын санхүүжилт талаасаа спортын холбоод тодорхой зардлуудаа гаргаад, төрийн нуруунаас, төсвийн ачааллаас багасгах ийм сайн тал байх шиг байна. Гэхдээ  төр хариуцлагаас мултарч байна гээд хүүхэд мориноос унаад нас барсан байлаа гэхэд өө энэ төрд хамаагүй юмаа, тэр Морины холбоо л шийдэх асуудал гэж байгаа бол зүгээр л нэг тийм юм шүү дээ. Цаана нь хохирогч байна уу гэвэл байсан хэвээрээ л байх жишээтэй. Хэрвээ хүүхэд морь унахыг нь болиулна, томчууд, уяачид өөрсдөө, чи өөрөө хариуцаа гэх юм бол өөр асуудал байх. Энэ чинь төр бол амиа боддог, нэр цэвэр явахыг л хичээдэг болохоос биш яг тэр амьдралд хутгалдаж явах юмнаас бултаж зайлсхийх маяг ойлгогдох юм биш байгаа даа. Энэ дээр жаахан эргэж хармаар юм шиг санагдаж байна.

Ж.Батсуурь: Энэ хэлэлцэх эсэх асуудал. Тийм учраас дараа нь хэлэлцэх явцад анхны хэлэлцүүлэг хийгээд Байнгын хороогоор орж таарна. Тэгээд яригдах байх.

Ж.Сүхбаатар: Би Баттулга гишүүний санал бодлыг хуваалцаж байна, дэмжиж байна. Дэмжихдээ нэг ийм асуудал байна. Засгийн газар энэ үүргээс салчихгүй. Нийтээр тэмдэглэх баярын болон тэмдэглэлт өдрийн тухай хуульд яг энэ өдрийг заачихаад, улсын хэмжээнд нийтээр тэмдэглэх баярын өдрийн асуудлыг Засгийн газар өөрөө журам гаргасныхаа хүрээнд явчихдаг юм. Төрийн ёслолын албаны журам гээд байдаг, Засгийн газрын Хэрэг эрхлэх газрын дэргэд байдаг. Төрийн ёслолын албаны журманд ч гэсэн хийх ёслолын протоколыг зохицуулахдаа 7 дугаар сарын 11-ний асуудлууд бас зохицуулагдчихсан байдаг.  Баяр наадмын комисс татан буугдахгүй, энэ бол явна гэж ойлгогдож байгаа.

Хамгийн гол нь энэ дээр улсын цол өгдөг асуудал нь больж байгааг би зөв болов уу гэж бодож байна. Дээр нь хүүхдийн эрхийн асуудал маш ноцтойд тооцдогддог юм билээ. Эндээс төр алга болох биш, уг зүй нь  энэ хууль дээр хэрвээ спортын холбоодын баталсан журмаар биш хүүхдийн эрхийг хамгаалах тусгай хэрэгсэл баймаар байгаа юм. Бид нар янз бүрийн конкейноос  гулгаад унахад өвдөг, гарны хамгаалалт байж болохоор байгаа юм. Гэтэл тэр хүүхдийн эрхийг хамгаалах заалтын талаар төр хэрвээ ийм хууль гаргавал тэр уламжлал дээрээс үндэслээд тэр тоглоомонд оролцож байгаа юмны аюулгүй байдал, стандарт талаас заалт хийж өгвөл, тийм шаардлагыг ядаж тавибал зүгээр. Ядаж хамгаалалтыг нь. Ерөнхий нэрээр нь хэлж болно шүү дээ. Хамгаалалтын хэрэгсэлтэй байхыг шаардаж болно ч гэдэг юм уу. Ийм маягаар оролцвол бас зүгээр байж магадгүй. Энэ утгаар нь би бас дэмжиж байна.

Г.Баярсайхан: Би энэ төслийг дэмжиж байна. Төр их олон салбар руу гүнзгий орсон байдаг. Бизнесийн салбар руу гүнзгий орсон байдаг. Иргэний нийгмийн байгууллагуудын хийгээд явах ажлыг бас төр өөр дээрээ авч байгааг зохисгүй гэж үзэж байна. Аль болохоор төр өөрийнхөө хийх ёстой ажлыг л хийх ёстой. Олон баяр наадамд гүнзгий оролцоод, шагнал дээр их олон будилаан гардаг. Үүнээс тодорхой хэмжээгээр ачаагаа нимгэлэх хэрэгтэй гэж бодож байна. Тэгээд би дэмжиж байгаагаа хэлье.

Ж.Батсуурь: Баярсайхан гишүүнд баярлалаа. 

Хуулийн хэлэлцэх эсэх асуудлыг хэлэлцэж байгаатай холбогдуулаад Засгийн газрын хуралдааны тэмдэглэлээр санал ирүүлсэн байгааг та бүхэнд танилцуулъя.

Улсын Их Хурлын гишүүн Х.Баттулгын санаачилан боловсруулсан Үндэсний их баяр наадмын тухай хуулийн шинэчилсэн найруулгын төслийг хэлэлцээд, дор дурьдсан саналыг хууль санаачлагчид уламжлахаар тогтов гэсэн байна.

Үндэсний их баяр наадмын хурдан морины уралдааны үед хүүхдийн эрх их хэмжээгээр зөрчигдөж байгааг арилгах чиглэлээр хуулийн төсөл санаачилсан нь зүйтэй боловч хуулийн төсөл нь Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуулийн 12.1-д заасан тухайн хуулиар зохицуулах нийгмийн харилцаанд хамаарах асуудлыг аль болох бүрэн тусгасан байх. Эрх зүйн харилцаанд оролцогчоос удирдлага болгох, харгалзан үзэх нөхцөл  тэдгээрийг биелүүлэх журам, эрх үүрэг, эрх зүйн хэм хэмжээг зөрчсөн тохиолдолд хүлээлгэх хариуцлагыг тодорхой заах зэрэг хуулийн төсөлд тавих нийтлэг шаардлагыг хангаагүй байгаа тул дэмжих боломжгүй гэж үзэв гэсэн ийм албан ёсны хуралдааны тэмдэглэл Хэрэг эрхлэх газраас ирүүлсэн байгааг та бүхэнд уламжилж байна. 

Ингээд асуулт асуугаад санал хэлээд дууссан учраас санал хураалт явуулна.

Санал хураалт явуулах томъёоллыг та бүхэнд танилцуулъя.

Үндэсний их баяр наадмын тухай хуулийн төслийн шинэчилсэн найруулгын төслийг хэлэлцье гэсэн санал гишүүд гараа өргөнө үү.

Улсын баяр наадмын тухай хуулийг төр өөрөө явуулж зохион байгуулдаг мөртлөө хэтэрхий нарийн хуульчилчихаар эргээд хуулиндаа ороогддог тийм асуудал дунд нь явж байгаа юм шиг байгаа юм. 

Санал хураалт явуулчихсан, одоо хэлэлцүүлэг байхгүй.

Байнгын хорооноос гарах санал дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Х.Тэмүүжин танилцуулахаар тогтов.

Уг асуудлыг 15 цаг 30 минутад хэлэлцэж дуусав.

Гурав. Ёс зүйн дэд хорооны даргыг сонгох тухай Байнгын хорооны тогтоолын төсөл 

Улсын Их Хурал дахь Ардчилсан намын бүлэг 2009 оны 12 дугаар сарын 7-ны өдрийн хуралдаанаар Дэд хорооны дарга нарыг сонгох тухай асуудлыг хэлэлцээд Төрийн байгуулалтын байнгын хорооны Ёс зүйн дэд хорооны даргаар Гарьдхүүгийн Баярсайханыг улируулан сонгохоор нэр дэвшүүлсэн байна.

Энэ саналаа  2009 оны 12 дугаар сарын 7-ны өдрийн 67 дугаар тоот албан бичгээр ирүүлсэн байгаа. 

Ч.Сайханбилэг: Батсуурь даргад их баярлалаа, миний өмнөөс  нэр дэвшүүлж өгсөнд.

Ж.Батсуурь: Шууд явчихъя л даа, нэгэнт ирүүлчихсэн байгаа учраас нээлттэй танилцуулаад явъя, уучлаарай.

Нэр дэвшигч болон танилцуулгатай холбогдуулж асуух асуулттай гишүүн байна уу? 

Д.Энхбат:  Монгол Улсын Их Хурлын тухай хуулийн 24,9-д ийм заалт байгаа юм. Дэд хорооны даргыг харъяалах Байнгын хорооны хуралдаанаар гишүүдийн олонхийн саналаар сонгох бөгөөд Төсвийн зарлагын хяналтын болон Ёс зүйн дэд хорооны даргыг цөөнхийн бүлгийн гишүүдээс, хэрэв цөөнхийн бүлэг байгуулах гишүүдийн тоо хүрэлцэхээргүй бол цөөнхийн гишүүдээс  сонгоно гэсэн байгаа юм. Тэгэхээр миний асуулт, Ардчилсан нам цөөнх мөн үү? Өөрөөр хэлбэл автоматаар энэ зарчим ажиллаж байна уу? нэгдүгээрт.

Хоёр дахь нь, 24.13-т, нэг нам эвсэл олонхийн суудал аваагүй тохиолдолд гэж байгаа юм. Нам, эвслийн бүлгийн зөвшилцлийн үндсэн дээр Байнгын хороо болон Дэд хорооны даргын суудлыг хуваарилна гэж байгаа юм. Тэгэхээр түрүүн Ардчилсан намын бүлгийн хурал ингэж оруулах эрхтэй юу? Өөрөөр хэлбэл,  цөөнх ч бай, цөөнх биш ч бай ингэж  оруулах эрхгүй, Ардчилсан намын бүлэг, миний хувийн ойлголт.

Хоёрдугаарт, түрүүний асуулт 24.9-д, Ардчилсан нам засгийн эрхэнд байгаа цөөнх гэдэг парламентын шинэ ойлголтыг оруулж ирэх гэж байна уу?  энэ зарчмын тайлбаруудыг сонсмоор байна. Тэгээд дараа нь өөрийнхөө байр суурийг илэрхийлье.

Ч.Сайханбилэг: Баярлалаа. Энхбат гишүүнийг ойлгож байна. Манай Их Хуралд суудалтай хоёр нам байдаг. Тэгээд УИХ-д бүлэгтэй хоёр нам, бүлэг байхгүй хоёр намын төлөөлөл байгаа. Сүүлийн үед нэг иймэрхүү ярианууд мэр сэр гардаг болоод байгаа. Цөөнхийн хувьд олгогдсон байгаа үүргийг бид нар авах ёстой гээд. Тэр хүрээндээ би энэ асуудлыг хөндөж байгаа болов уу гэж бодож байгаа юм. Яг таны хэлсэн Их Хурлын тухай хуулийн 24.9  дэх заалт бол энэ Ёс зүйн дэд хорооны даргад хэн байх юм бэ гэдгийг маш сайн заагаад өгсөн байгаа. Цөөнхийн бүлгийн гишүүдээс гээд. Ардчилсан намын бүлэг зөвхөн энэ дотор харъяалагдаж, энэ ойлголтон доторхи ганц бүлэг гэж харж байгаа юм. Яагаад тэгж байна вэ гэхээр би Энхбат гишүүний асуултанд хариулъя. Улсын Их Хурал дахь олонхи ба цөөнх гээд 8 дугаар зүйлийн заалт байгаа юм. 8.1 дээр нь сонгуулийн дүнгээр Улсын Их Хуралд 39 ба түүнээс дээш суудал авсан нам, эвслийн бүлгийг Улсын Их Хурал дахь олонхи гэнэ. 8.2. Сонгуулийн дүнгээр Улсын Их Хуралд 38 ба түүнээс доош суудал авсан нам, эвслийн бүлгийг цөөнх гэнэ гээд. Яг ингээд заагаад өгсөн. Цөөнхийн бүлгийн гишүүдээс Ёс зүйн дэд хорооны даргыг сонгоно гээд 24.9 дээр яг заагаад өгчихөж байгаа юм. Энхбат гишүүний хувьд би ойлгож байна. Энхбат гишүүн бол энэ Их Хурлын тухай хуулийн 7 дугаар зүйл дээр гишүүнийхээ бүрэн эрхийн хувьд Улсын Их Хурлын дарга, дэд дарга, Байнгын, дэд, түр хорооны дарга, Улсын Их Хурлын сонгуульт бусад удирдах албан тушаалд сонгогдох, тэдгээрт өөрийн нэрээ дэвшүүлэх гээд Энхбат гишүүний эрх нь байгаа. Түүнээс биш бүлэгтэй энэ дээр барьцалдаж, цөөнхийн бүлэг мөн үү? Биш үү гэдэг яриа байх хэрэггүй болов уу гэж бодож байгаа юм. Ерөөсөө цөөнхийн бүлэг хэн бэ гэдгийг Их Хурал дээр тодорхой заагаад өгчихсөн шүү дээ. Энэ асуудал өнөөдөр  хүчин төгөлдөр хуулийн хувьд үйлчилж байгаа асуудал. 

Ер нь энэ асуудал  1996 оны үед ч гэсэн Дашбалбар агсны үед гардаг байсан. Цөөнхийн төлөөлөл гэж хэн бэ? Чуулганы нээлтэн дээр бид нар үг хэлнэ, хэлэхгүй гээд. Энэ маргаан бол шинэ биш маргаан.  Их Хурал прецедентээрээ ч тэр, жишгээрээ ч тэр Их Хурал бодит хуулийнхаа заалтаар ч тэр, өнөөдөр цөөнх хэн бэ гэдгийг ямар ч маргаангүй ойлгоод явж байгаа. Тийм учраас энэ маргаад байхаар асуудал биш. Энхбат гишүүн үнэхээр Ёс зүйн дэд хороог сонирхож байгаа тохиолдолд өөрийнхөө нэрийг дэвшүүлээд явах бүрэн эрх нь нээлттэй байгаа. Түүнээс биш би Энхбат гишүүнийг та нэр дэвшүүлэх эрхгүй гээд хаагаад байгаа юм байхгүй. Түүнтэй адил Энхбат гишүүн ч гэсэн бас Ардчилсан намын бүлгийг нэр дэвшүүлэх эрхгүй мэтээр ингэж тайлбарлах нь хууль бус тайлбар хийх нь ёс зүйгүй л асуудал юм болов уу? ялангуяа Ёс зүйн дэд хорооны даргын асуудлыг ярьж байхад гэж ингэж хэлмээр байгаа юм.

Д.Энхбат: Би өөрийгөө нэр дэвшүүлэх асуудал яриагүй байна. Би өнөөдөр цөөнхийн бүлгийн гишүүдээс, хэрэв цөөнхийн бүлэг байгуулах гишүүдийн тоо хүрэхээргүй бол цөөнхийн гишүүдээс сонгоно гэдэг чинь хэрвээ Ардчилсан нам цөөнх юм бол тэгвэл Иргэний Зориг ч цөөнх, Ногоон нам ч цөөнх.

Ч.Сайханбилэг: Улсын Их Хурлын Ардчилсан намын бүлэг 27 гишүүнтэй бөгөөд энэ нь Их Хурлын хуулиар 8 ба түүнээс дээш гишүүд бүлэг байгуулж болно гэдэг энэ хуулийн заалтыг бүрэн хангаж байгаа.

Д.Энхбат: Би тайлбараа хэлж дуусаагүй байна. Цөөнхийн бүлгийн гишүүдээс сонгоно. Хэрэв цөөнхийн бүлэг байгуулах гишүүдийн тоо хүрэхээргүй бол бид чинь цөөнхөд орж байгаа, гэхдээ цөөнхийн бүлэг биш, Иргэний Зориг, Ногоон нам. Тэгэхээр З тал бас нэр дэвшүүлэх эрхтэй. Тэгэхээр 24.13-т, нам, эвсэлд олонхийн суудал аваагүй тохиолдолд нам, эвслийн бүлгийн зөвшилцлийн үндсэн дээр Байнгын хорооны даргын суудлыг хуваарилна. Өнөөдөр Ардчилсан намын бүлгээр оруулж ирж байгаа чинь өөрөө ингэж дэвшүүлэх эрхгүй шүү дээ. Зөвхөн нам, эвсэлд олонхийн суудал аваагүй тохиолдолд зөвшилцөнө.

Ч.Сайханбилэг: Хуулийг ингэж гажуудуулж тайлбарлаж болохгүй. Улсын Их Хурал өөрөө олонхитой.  Би хэлээд байна шүү дээ. Энд ямар нэгэн хуулийн гажуудал байхгүй. Энхбат гишүүн хүсч байвал  өөрийнхөө нэрийг дэвшүүлж болно.

Д.Энхбат: Зарчмын асуудал
Ч.Сайханбилэг: Зарчим л ярьж байгаа шүү дээ.

Ж.Сүхбаатар: Горимын санал хэлье. Сайханбилэг гишүүний тайлбар нэг талаас зөв. Гэтэл нөгөө талаас Энхбат гишүүн гарцаа байхгүй Улсын Их Хурлын тухай хуулийн 8.2-ыг, 24.9-ийг хэлэхээр зэрэг Улсын Их Хуралд өнөөдөр Ардчилсан намын бүлэг ч цөөнх, мөн Улсын Их Хуралд суудалтай Ногоон нам, Иргэний Зориг нам гурвуулаа цөөнх мөн. Энэ гурав гурвуулаа энэ Ёс зүйн дэд хорооны даргад нэр дэвшүүлэх эрх нь хадгалагдаж байгаа гэж ойлгож байгаа.

Тийм учраас горимын санал бол одоо энэ маргааны шинжтэй болчихоод байна.

Ч.Сайханбилэг: Та 24.9-ийг унш даа. Цөөнхийн бүлэг байгуулах гишүүдийн тоо хүрэхээргүй бол түүнийг гүйцээгээд унш.

Ж.Сүхбаатар: Тэгэхээр зэрэг нэр дэвшүүлэх эрх нь тэртэй тэргүй одооны үүгээрээ ч тэр, бусад Улсын Их Хурлын тухай хуулиараа ч тэр  Улсын Их Хурлын гишүүн эрх зүйн байдлынхаа хувьд  нэрээ дэвшүүлэх, бусад нь нэр дэвшүүлэх эрхтэй учраас ямар ч гэсэн энэ хуулиар үзэх юм бол  Улсын Их Хурал дахь МАХН-ын бүлгийн гишүүн хүн бол Ёс зүйн дэд хорооны даргад нэр дэвшүүлэх эрхгүй нь ойлгогдож байгаа юм. 

Алтай гишүүн ч гэсэн цөөнхөд орж байгаа шүү дээ.

Ч.Сайханбилэг: Улсын Их Хурлын хуулийн 7.1.6-г үндэслэж нэр дэвшүүлэх эрх нь байгаа юм, эрхийнхээ хувьд.

Ж.Сүхбаатар: Энхбат гишүүний нэрийг би өөрөө дэвшүүлж байна. Парламентын дотоод ардчиллын үндсэн дээр Энхбат гишүүний нэрийг би дэвшүүлж байна.

Ч.Сайханбилэг: Олонхийн бүлгийн нэг гишүүн ийм бас ёс зүйгүй юм ярьж болохгүй шүү.

Ж.Сүхбаатар: Би Улсын Их Хурлын бие даасан хувь гишүүн шүү дээ.

Ч.Сайханбилэг: Олонхийн бүлэг, цөөнхийн бүлэг хоёр аль аль Байнгын хороо авахыг бүгдийг нь хуулиар заагаад өгчихсөн байгаа.  Цөөнхөд хуулиар З дэд хороо оногддог. Та ядаж битгий нэр дэвшүүл. Ядаж өөр хүн нэр дэвшүүл.

Ж.Сүхбаатар: Би нэр дэвшүүлж байна, Энхбат гишүүнийг.

Ч.Сайханбилэг: Тэгэхдээ зөв үндэслэлээрээ дэвшүүл.

Ж.Батсуурь: Асуултанд хариуллаа. Хэлэлцэж байгаа асуудалтай холбогдуулаад Улсын Их Хурлын тухай хуулийн 24.13, 8.2 гээд аль аль заалтаараа нэгдүгээрт яах аргагүй энэ Их Хурал, энэ парламент өөрөө олонхитой. Зайлшгүй цөөнхтэй. Хуулийн дагуу 8-аас дээш гишүүн сонгогдсон цөөнх, олонхи бүлэгтэй. Засгийн газрын санаачлагаар, олонхи болсон бүлэг нь  санаачлага гаргаад, аль нэг цөөнх юм уу, аль эсхүл өөр намаас сонгогдсон хүнийг өөрийнхөө Засгийн газрын бүрэлдэхүүнд багтааж болохгүй гэсэн заалт байхгүй учраас энэ эрхийнхээ дагуу явж байгаа. Гэтэл Засгийн газрыг байгуулсан учраас цөөнхгүй болчихлоо гэдэг тэр ойлголт нь бас аргагүй, 

Хоёрдугаарт, манай Сайханбилэг бүлгийн дарга өөрөө нэр дэвшүүлэх эрхийг нь хангая. Нэг заалтаар хангагдахгүй байгаа мэт боловч нөгөө заалтаар хангагдаж байнаа. Тийм учраас  Ногоон намын төлөөлөл болон бусад  цөөнх гэлгүйгээр бусад бүлэг байгуулж чадаагүй цөөнхийг нэр дэвшүүлэх эрхийг нь нээлттэй үлдээж байна шүү дээ. Тийм учраас энэ дээр маргаад байх хэрэггүй.

Ч.Сайханбилэг: Тэгэхдээ 7.1.6-г үндэслэж шүү дээ.

Ж.Батсуурь: 7.1.6-г үндэслээд, тийм учраас нэр дэвшүүлэх ажиллагаандаа шууд оръё. 

Д.Энхбат: Энэ бол зөвхөн нэг Дэд  хорооны асуудал биш.  Хоёр ч Дэд хорооны асуудал, нэгдүгээрт.

Хоёрдугаарт, асуудал бол Сайханбилэг бид хоёрын маргаандаа биш. Үнэхээр зарчмын юм бол юунд вэ гэхээр, Төсвийн хяналтын байнгын хороо, Сангийн сайд нь Ардчилсан намын хүн, Төсвийн хяналтын дэд хорооны дарга нь Ардчилсан намынх. Энэ чинь парламентын олон, цөөнхийн хяналтын тогтолцооны яг эсрэг ойлголт, агуулга нь. 

Би юу хэлж байна вэ гэхээр, би үүнийг протоколд оруулах гэж байгаа юм. Өнөөдрийн эрх барьж байгаа хамтарсан бүлэг, өөрөөр хэлбэл өнөөдрийн парламентад Засгийн эрхэнд байгаа цөөнх гэсэн ойлголтыг оруулж ирж байгаа юм гэдгийг л албан ёсоор тохирчихвол  би энэ дээр Сүхбаатар гишүүний нэр дэвшүүлж байгаад талархаад би бас өөрийнхөө байр суурийг хэлье. 

Өнөөдөр Засгийн эрхэнд орсон цөөнх байна гэдгийг Монгол Улсын Их Хурал албан ёсоор Төрийн байгуулалтын байнгын хороо  зөвшөөрч байгаа юм уу? үгүй юу гэдгийг л асууж байгаа юм.

Н.Энхболд: Цөөнх гэж хэнийг хэлэх вэ? Олонхи гэж алиныг хэлэх вэ гэж 8 дугаар заалтанд байж байгаа. Үүний дагуу явдгаараа яваад Ардчилсан намын бүлэг бол цөөнхийн бүлэг мөн үү? Мөн. МАХН-ын бүлэг олонхийн бүлэг мөн үү? Яг 8.1, 8.2-оор манай хоёр нэг нь олонхи, нөгөөх нь цөөнхийн бүлэг. Өөр бүлэг Их Хуралд байхгүй.  Үүнийг хоёулангий нь бодож үзээд Улсын Их Хурал яриад, цөөнхи, олонхи хамтарсан Засгийн газар байгуулаад явж байгаа. Асуугаад байгаа юм нь тэр Засгийн эрхэнд  орж байгаа цөөнх байна уу гээд байгаа бол  Засгийн эрхийг хамтарч барьж байгаа юу? Барьж байгаа. Энэ дотор хуулиар цөөнх байна уу? байна. Би бол ингэж бодож байна.

Хоёрдугаарт, 24,9-ийг анхааралтай унших ёстой. Яагаад гэвэл энэ дээр Дэд хорооны даргыг цөөнхийн бүлгийн гишүүд, “бүлгийн” гэдэг үгийг нь хаячихаад маргалдаад байх шиг байна. Бас нэг л бүлэг байгаа. Ардчилсан намын бүлэг, эндээс л гарна. Хэрэв ямар нэгэн цөөнхийн бүлэг байхгүй бол Алтай гишүүн юм уу? Оюун гишүүн юм уу, Энхбат гишүүн юм уу? эд нар л дарга байж болно, сонгож болно. Бүлэг нэгэнт байгаа тохиолдолд эд нараас  дарга сонгож болохгүй гээд хуульд заасныг нь би ойлгож байгаа юм. Тийм учраас  би бол жишээ нь Сүхбаатар гишүүнийг бүлэггүй цөөнхийг Дэд хорооны даргад нэр дэвшүүлж байгаа нь буруу гэж бодож байна. Энэ 24.9-тэй зөрчилдсөн заалт болж байна.

Ж.Батсуурь: Зарим заалт нь нөгөө заалтаа хаагаад явчихдаг шүү дээ, хуулийнхаа. Бид албан ёсны олонхи. Олонхиос нэр дэвшүүлэх асуудал байхгүй, хуулиар хаагдсан байна. Тэр асуудлыг одоо орхиё. Үндсэн асуудалдаа оръё. Аль аль нь хуулийнхаа бүх заалтанд тайлбар хийх гээд явчих гээд байна.

Ч.Сайханбилэг: Ногоон намын дарга, Улсын Их Хурлын гишүүн Энхбатын тавьж байгаа асуудал бол  бид нарын хууль зүйн тогтолцоо өөрөө  Ром Грекийн тогтолцоо.  Энхбат даргын энэ ярьж байгаа юм бол илүү Англи-Саксон далайн юман дээр очоод илүү Англид ч юм уу, Америкт ч юм уу ярихад хуулийн шинжлэх ухааны тайлбар гэж байдаг. Тэнд иймэрхүү тайлбарууд ярьж байж хийдэг. Бид нар энэ Эх газрын тогтолцоон дээр байгаа улсууд яг энэ хууль дээр яаж цагаан дээр хараар бичсэн байна. Яг түүгээр нь хуулиа ойлгоод, хэрэглээд л явдаг. Өнөөдөр яг тэр заалтууд нь 8.1 дээр байгаа, 7.1.6 дээр байгаа, энэ 28.9 дээр байгаа тэр заалтуудаараа л яв. Түүнээс биш хэн нэг хүний хүсэл, Энхбат гишүүн бид хоёрын хэн нь ч гэсэн энэ хуулийг тайлбарлахгүй шүү дээ.  Яг энэ хууль дээр байгаагаараа яваад өгнө.

Ж.Сүхбаатар: Батсуурь дарга аа, тэгвэл Энхбат гишүүн өөрөө нэрээ дэвшүүлэх нь 7.1.6-аар нээлттэй байгаа шүү дээ.

Ч.Сайханбилэг: Тэр нь байхгүй юу? Түүнээс биш та дэвшүүлдэггүй байхгүй юу? 24.13 нь ч гэсэн. Үүнийг бүгдээрээ сайн ойлголцох хэрэгтэй. Яагаад гэвэл энэ нь үнэн байхгүй юу? Дандаа ингэж хөндөгдөөд байгаа, сүүлийн үед бүр их хөндөгдөөд байна. Үүнийгээ сайн ойлгох хэрэгтэй. Нэг нам, эвсэл олонхийн суудал аваагүй тохиолдолд гэдгээр 24.13 огт хамаагүй асуудал. Яагаад гэвэл олонхийн суудалтай. Өнөөдөр тэр нь МАХН. 

Ж.Батсуурь:  Бүлгийн нэг заалт нь, нөгөө заалтыг хэрвээ байгаа бол хязгаарлачихдаг, байхгүй бол дараагийнх нь хэрэгжээд явдаг.

Х.Тэмүүжин: Үндсэндээ Энхбат гишүүний яриад байгаа Засгийн газарт байгаа Ардчилсан намын бүлэг энэ өөрөө засагт байгаа цөөнх мөн үү гэж асуугаад байгаа юм. Парламентын засаглал бүхий улс орнуудад засагт байхаа эсэхээр нь цөөнх, олонхийг шалгадаг тийм хуулийн шалгуур байдаг юм. Гэхдээ энэ нь манайд хуульчлагдаагүй. Улсын Их Хурлын тухай хууль тогтоомжид нэг ч ийм шалгуур байхгүй.  Тийм учраас одоо хүчин төгөлдөр байгаа хууль тогтоомжийнхоо хүрээнд  ганцхан зүйлээр, сонгуулийн үр дүнгээр олонхи цөөнхөө тодорхойлж байгаа ганц л шалгууртай. Тийм учраас Ардчилсан нам цөөнх үү? Олонхи уу гэдэг маргаан хуулийн хувьд бол байхгүй.  Улсын Их Хурлын хууль тогтоомжоор өөрчилж байж энэ маргааныг хуулийн маргаан болгож болно. Энэ бол үзэл суртлын маргаан болно. 

Гишүүний хувьд нэр дэвшүүлэх эрх нь байгаа. Тэгэхдээ 7.1.6-аар. Тэр нь бол нээлттэй.

Д.Энхбат: Маргааныг 24.13-т олонхийн суудал аваагүй тохиолдолд суудлыг хуваарилж тохирно гэсэн байгаа шүү дээ. Тэгэхээр протоколд Сайханбилэг өөрөө хэлсэн. Нам, бүлгүүд бүх юмыг З, З-аар нь хуваачихсан байгаа гэж.

Ч.Сайханбилэг: Тэр чинь хуулийн заалт шүү дээ.  Таны уншсан 24.9 байхгүй юу? Дэд хорооны даргыг харъяалах Байнгын хорооны хуралдаанаар гишүүдийн олонхийн саналаар сонгох бөгөөд Төсвийн зарлагын хяналтын болон Ёс зүйн дэд хорооны даргыг цөөнхийн бүлгийн гишүүдээс сонгоно.

Д.Энхбат:  Нэгэнт зарчмын маргаантай асуудал.  Одоо Ардчилсан нам бол засагт байгаа цөөнх гэж би ойлголоо. Өнөөдрийн Их Хурлын, өнөөдрийн хууль эрх зүйн тогтолцооны хүрээнд. Цаашдаа үүнийг өөрчлөх ёстой юм байна гэж ойлголоо. Засгийн газарт ордог цөөнхийн асуудлыг цэгцлэх ёстой юм байна. Сүхбаатар гишүүндээ талархаж байна. Баярсайхан гишүүнийг дэвшүүлснийг дэмжиж байна. Би өөрөө нэрээ дэвшүүлэхгүйгээр боллоо.

Ж.Батсуурь: Баярлалаа. Санал хураалт явуулъя.  

Баярсайхан гишүүнийг Ёс зүйн дэд хорооны даргаар сонгох тухай саналыг дэмжиж байгаа гишүүд гараа өргөнө үү.

Дэд хорооны даргыг сонгох тухай Улсын Их Хурлын  тухай хуулийн 24 дүгээр зүйлийн 24.9, 24.10 дахь хэсэг, Монгол Улсын Их Хурлын чуулганы хуралдааны дэгийн тухай хуулийн 15 дугаар зүйлийн 15.5 дахь хэсэг,  санал хураалтын дүнг үндэслэн Улсын Их Хурлын Төрийн байгуулалтын байнгын хорооноос тогтоох нь:

Ёс зүйн дэд хорооны даргаар Улсын Их Хурлын гишүүн Гарьдхүүгийн Баярсайханыг сонгосугай.

Байнгын хорооны дарга Энхтүвшин гэсэн тогтоолын төсөл байна.

Тогтоол дээр саналтай гишүүн байна уу? 

Н.Энхболд: Ёс зүйн дэд хорооны дүрэм батлах ёстой. Бид нар сая яриад хойшилсон байгаа. Одоо нэгэнт Ёс зүйн дэд хорооны даргыг томилсон юм чинь одоо шууд хоёр дахь заалтаараа дүрмээ батлуулах ажлыг зохион байгуул гээд үүрэг өгье. Тэгэхгүй Дэд хороо даргатай болчихсон байхад, би уг нь ажлын хэсгийн ахлагч нь л даа. Тэгэхдээ би тэнд дотроо ороод явна. Дарга нь томилогдчихсон байж байхад хажуугаар нь нэг нөхөр ажлын хэсгийн ахлагч гээд явж байх нь зохимжгүй байх. Тэгэхээр хоёр дахь заалт болгоод Дэд хорооны даргад яаралтай Дэд хорооныхоо дүрмийг Байнгын хороогоор оруулж батлуулъя гэсэн саналтай байна.

Ж.Батсуурь:  Хоёрдугаарт нь  нэмж заалт оруулъя гэсэн саналыг дэмжиж байгаа гишүүд гараа өргөнө үү.

Тогтоолыг баталъя гэсэн саналтай гишүүд гараа өргөнө үү.

Хуралдаан 15 цаг 50 минутад өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ:

